
Bidaia: Thailandia eta Mongolia
Errealitatea bere gordinean 

Bisitaturiko tokietako jendearekin bizi ahal izatea da turismo industriak eskain dezakeen esperientziarik onena. 'Home stay' izeneko joera asko ari da zabaltzen gazte mendebaldarren artean. Asian, etnia aniztasun liluragarria duenez, hainbat adibide aitzindari daude. 

Zigor Aldama
Nekeza da haren edertasunari ez men egitea. Thailandia iparraldeko junglak bere barnean uztartzen ditu hango natura basatiaren oparotasuna eta gutxiengo etniko ugarien exotismoa. Toki aparta da trekking eta abentura zaleentzat, eta leku paregabea norbere kulturaz arras bestelakoetan murgilduz biziki gozatzen direnentzat ere. Baina Myanmarko mugaldea (lehengo Birmania) herrialdeko alderdirik ezegonkorrenetakoa da, pertsonekin eta drogarekin trafikatzen duten askoren bizilekua, eta nazio bien arteko tirabiren gunea. Hala eta guztiz ere, Thailandiako Gobernuak kontrol eraginkorrak ezarri berri ditu, eta turismo estilo berri bat bultzatu du, ohiko zirkuituetatik at dagoena, eta kultura eta abentura uztartzeko aukera ematen duena: True home stay izenekoa, tokian tokikoen etxeetan egindako egonaldi benetakoa. 

Mirror fundazioak sustaturiko ekimena da, garatzeko bidean diren herrialdeetan sortzen diren jarduera ugarietariko bat, eta bi helburu ditu: batetik, gutxiengo etnikoen kultura hurbiltzea mendebaldeko kulturetara; eta, bestetik, prostituzioaren eta nekazaritza ustiapenaren mamuetatik aldenduko dituen bizimodua eskaintzea herrixka pobretuei. Turismo mota horrek benetako herrixketan ostatu hartzeko aukera ematen die bisitariei, tokian tokikoen baldintza berberetan, eta batik bat gazte jende independente eta kontzientziatuarentzat izan ohi da; nolanahi ere, gero eta zale gehiago bereganatzen ari da adin guztietako jendearen artean. 

Liz izeneko 27 urteko neska estatubatuarra (irudi nagusian) Bangkokeko aireportuan lurreratu zen, eguzki eta hondartza bila. Thailandiako hiriburutik, hau da, kontinenteko turismo gunerik handienetik erreserbatu zituen ostatua eta hainbat jarduera, herrialdearen hegoaldeko hondartza paradisukoetan. Bi egunen buruan, izututa alde egin zuen handik: «Atseden bila ez ezik, giro exotikoaren bila ere banenbilen. Baina giro zeharo anglosaxoian nengoela konturatu nintzen: dozenaka gazte, alkandora palmondodunak soinean, pantaila erraldoiei begira-begira Ingalaterrako Premier Leagueko partidei so, garagardoz ongi hornituak -litroak eta litroak hartuta-. Ezin da ukatu ikusgarriak direla hango paisaiak, baina turismo samalda barra-barrako hura amesgaizto hutsa da». Eta, orduan, herrialdearen iparraldetik itzuli bat egiteko aukera aipatu zion bungalowen arduradunak; esate baterako, jirafa-emakumeak deritzon etnia bakan bezain bitxia bisitatzeko. «Proba egitea erabaki nuen, eta Mae Hong Sonera joan nintzen hegazkinez, Thailandia ipar-mendebaldeko muturrerantz». 

Lizekin batera, dozenaka turistak -16-65 urte bitartekoak- bisitatu ahal izan zituzten gutxiengo etnikoen herrixkak, lau eguneko itzulian. «Turistentzako atondutako etxe ohikoetan ostatu hartzen genuen gauero, aire girotu eta ur beroz horniturikoetan, eta minibus erosoetan garraitzen gintuzten. Ikuskari itxura zuten herrixkek, benetako biziguneena bainoago. Baina, agian, home stay-aren aldaera arinago horixe da egokiena eskualdeko segurtasunaz erabat fio ez direnentzat, edo eroso egon nahi dutenentzat». Esperientzia hark, ordea, ez zuen erabat asebete Lizen jakin-mina. Gidarietako batek akuilaturik, Mirror fundazioaren webgunean begiraka ibili zen, eta «tribuen arteko itzuli» hura probatzea erabaki zuen. 

Ez argindarrik, ez edateko urik. Zirri txiki bat lotarako, eta arroz eta barazki dieta. Oilarra iratzargailu, goizeko bostetan, eta Chiang Rai probintziako jungla hostotsutik zeharreko ibilaldiak -hainbat kilometrotan-, ibaira ur bila doazen emakumeen eta eraikuntzarako gaien bila -egur eta banbu bila- oihanean barneratzen diren gizonen konpainian. Bizitza benetakoa, bere gordinean. Hemen, gutxi batzuk bakarrik dabiltza janzkera ohikoekin, eta ohiturari eusten diotenen arropek ez dute zerikusirik herrixka turistikoetako jendearen janzki garbi-garbiekin. Ez da souvenir edo oroigarrien dendarik, ez hanburgerrak jateko lekurik. «Ezin ukatuzkoa da hainbat erosotasunen falta sumatzen dela», dio Lizek, «baina ez dago bestela ulertzerik zer-nola bizi den hemengo jendea, urtean ez baitute irabazten 500 euro ere. Eta halako esperientziari esker, balio handiagoa ematen diogu daukagunari, eta inguratzen gaituen munduaz kontzienteagoa izatera bultzatzen gaitu». 

Lizek eta Hitomik eta Sayurik -22 urteko neska gazte japoniar lizentziatu berri bi- banbuzko itxitura baten barnean bainatu behar dute, ezinbestean, plastikozko burruntzali batez baliaturik; eta libratu ahal izateko, berriz, lurzoruko zulo bat erabili behar dute, sinfonia aberezkoaren bor-borrak giroturik. «Ez gara masokistak, ezta hurrik eman ere», dio Hitomik. «Bestelako bizimodu bat sentitu nahi dugu, hiriko bizitza estresagarriaz arras bestelakoa, pertsonengana hurbilaraziko gaituena, bestela dokumentaletan bakarrik ikusiko genituzkeengana». Japonian, home stay izeneko joera osoa zabalduta dago graduatu berrien artean. «Heziketa akademikoaren osagarritzat hartzen da, turismoa egiteko modu onuragarria». 

Ayer arduratzen da ibilbideak antolatzeaz eta turistei ostatu emateko prest dauden familiekin negoziatzeaz. «Home stay jarduera laguntza zeharo garrantzitsua da eskualdeko gutxiengo etnikoen herrixketarako. Diru sarrera berebizikoa da eskuarki iraupeneko nekazaritzatik bizi diren herritarrentzat, eta pertsonen trafiko arriskutsuari ere aurre egin behar izaten diotenentzat. Urtean %50 turista gehiagok erabakitzen dute hemengo jendearekin bizitzea, eta gero eta jende nagusi gehiago hartzen ari gara. Horien ekarpena garrantzitsua da eskualdea garatzeko. Turismo kontzientziatua da, ezbairik gabe, eta onuragarria oso bertako komunitatearentzat». 

MONGOLIA. Chiang Rai probintziatik hiru mila kilometrora, Mongoliako estepa amaigabean, oso urriak dira aukerak. Familia nomadetan egindako egonaldiak ezinbesteko bilakatzen dira, halabeharrez, hotel azpiegiturarik ez baitago ehunka kilometroko inguruan. Horregatik, home stay egonaldiek izugarrizko arrakasta dute Gengis Khanen herrialdera datozen turisten artean: gero eta jende gehiagok eskatzen du turismo mota hori. Bidaia agentziek, hangoek zein nazioartekoek, eskaintza oparoa dute aukeran: antzinako furgoneta errusiarrak -abentura osoak beren hutsean- bitarteko direla egindako ibilaldiak, hurbileneko jurta mongoliar ohikoren batean gaupasa egitea eta 4x4 ibilgailu distiratsuak baliatuz egindako ibilaldiak, mokofinenen nahierara atonduriko jurta herrixkarik erosoenetan ostatu hartuz. Mongolian, beste herrialde batzuetan gertatzen denaz bestera, ez dira museoak edo monumentuak turisten erakargarririk behinena, baizik eta mongoliarren bizimodua bera -aldatu gabe baitirau mendez mende- eta hango lur basati liluragarriak, argindar zutoinez eta sakelakoentzako antenez josi gabeak oraindik. 

Gautu du herrialdearen erdialdeko esteparen gainean. Tanderrek, Toyak eta Delgermak esparruetara bildu behar dituzte beren animaliak. Tenperaturak goitik behera egin du ziztuan. Alexek eta Yolandak -bi gazte kataluniar-arretaz begiratzen diote familia nomadaren egitekoari. «Home stay delakoak begiak zabaltzen dizkie mendebaldarrei, baina, horrez gain, bestelako bizimoduen berri ematen die bertako bizilagunei», dio Anar Chackek, bikote kataluniarraren gidariak. Furgoneta errusiarra aukeratu dute garraio gisa, zorro ustelak dituena. 

Jurta barruan ez dago inolako bereizketarik. Nomadek ez dakite zer den pribatutasuna. Eraikin biribil bat da haien etxebizitza, zurezko egitura duena, larruz eta ehunez estalitakoa. Familiak beren bizigunea partekatuko du hiru bisitariekin. Ongietorri gisa eskainiko dizkiete: behor esnez egindako jogurta -oharkabean itzuritako ileren bat edo beste ere izan dezakeena- eta ahuntz gazta, harri koskorra bezain gogorra. Eta oturuntza hain gutiziagarria bustitzeko, zer hoberik vodka trago batzuk baino, gonbidatuen osasunaren alde topa eginez. 

Izarrezko estalpe distiratsu ezagungabeak argitzen du ordoki osoa. Merkurioa maite jolasetan dabil zeroarekin, baina horrek ez die eragozten Alexi eta Yolandari gau ikuskizunaz gozatzea, estepako alfonbra berdearen gainean etzanda. «Isiltasun guztizkoa eta naturarekiko bat-egite erabatekoa -teknologiarekiko inolako mendekotasunik gabea- erdiesteak ezinezkoa dirudi gaur egun. Familia hauekin bizitzeak, ordea, posible dela erakutsi digu. Gogoetagai franko emango digu honek, eta, zalantzarik gabe, ez gara lehengo berberak izango bidaia honen ondoren», dio ziur-ziur Yolandak. 

Goizaldeko lauretan, dagoeneko jaikita dago Delgerma, 16 urteko neska gaztea. Behiak jezteko ordua da. Emeki-emeki, gonbidatuak iratzarri ditu, laguntza eske. Neskaren aita, Tander, aspaldidanik irtena da lauhazka, bere ardientzako larre oparoagoen bila. Neskaren ama, Toya, fideo zopa gertatzen ari da gosaritarako, eta ilea orraztu dio Itxko neskatilari, oraindik nagiak jota baitago kamainan. Yolandak eta Alexek aurrera egitea erabaki dute, gosaldu ostean; herrialdearen erdialderantz joko dute, astebete egin arte, beste klase batzuetako bi familiarekin biziz. Gero hiriburura itzuliko dira, Ulan Batorrera, Gobi basamortuko lurralde idorretarantz abiatu baino lehen. Han jarraituko dute beren home stay nomadan. 

Bikote kataluniarrak argi dauka bidaiatzeko modu hori laster batean hedatuko dela jende gaztearen artean. «Gero eta beldur txikiagoa du jendeak Asiako herrialdeetara bidaiatzeko; eta gero eta gehiago gara ohiko tour klasikoen zurruntasunera mugatu nahi ez dugunok» dio Alexek. «Bertatik bertara ezagutu nahi dugu tokian tokiko errealitatea. Hori premia gorrian dagoen jendearen ongizatearen onerako bada, askoz hobe». 

